
Kajian ini bertujuan membina modul motivasi untuk membantu pelajar meningkatkan
motivasi diri agar dapat menetapkan matlamat yang betul dalam kehidupan. Pembinaan
modul ini mengaplikasikan pendekatan Model Pembinaan Modul Sidek (2001) yang
merupakan satu model integrasi yang lebih komprehensif. Kombinasi kajian deskriptif
dan kajian eksperimen telah digunakan di mana kajian deskriptif melibatkan pembinaan
modul motivasi yang mengkaji aspek kesahan dan kebolehpercayaan modul. Manakala,
kajian eksperimen kumpulan rawak, ujian pra dan ujian pasca bertujuan menguji aspek
keberkesanan modul ke atas tahap motivasi pencapaian pelajar. Seramai 60 orang pelajar
sekolah menengah dibahagikan kepada dua kumpulan secara rawak bagi membentuk
kumpulan kawalan dan kumpulan eksperimen. Kumpulan eksperimen menjalani modul
motivasi yang dibina, manakala kumpulan kawalan tidak menerima sebarang rawatan.
Dapatan menunjukkan, nilai kesahan dan kebolehpercayaan yang diperoleh adalah .75

dan .962. Manakala, dapatan kajian eksperimen mendapati bahawa terdapat perbezaan



yang signifikan bagi tahap motivasi pencapaian dalam ujian pasca di antara kumpulan
kawalan dengan kumpulan eksperimen. Sebagai hasilnya, satu modul motivasi yang
mengandungi 12 aktiviti telah dibina. Modul ini dibina berdasarkan enam tema motivasi
pencapaian yang dibangunkan oleh Abu Bakar Nordin (1995) menerusi Teori Motivasi
Pencapaian McClelland (1961). Tema tersebut adalah perancangan matlamat, ketabahan,
jangkaan terhadap kejayaan, kebimbangan, kesanggupan menghadapi risiko dan sikap.
Menerusi kajian ini, modul yang dibina telah dibuktikan kualitinya dari aspek kesahan
kandungan, kebolehpercayaan dan keberkesanan yang tinggi. Perkara ini membuktikan
bahawa modul ini berpotensi menjadi salah satu bahan yang berguna kepada pihak
Kementerian Pelajaran Malaysia untuk diaplikasikan di sekolah menengah bagi tujuan

mengadakan program motivasi pelajar.

STUDENTS

This study aims to develop a module to help students increase their motivation level in
order to set the exact goals in life. The construction of this module applies the approach
of Model Pembinaan Modul Sidek (2001), which is a more comprehensive integration
model. This study is a combination of descriptive and experimental study. The purpose of
the descriptive study is to develop a motivation module including the evaluation of
validity and reliability. While the experimental design of a random group, pretest and
posttest study is applied to test the effectiveness of the motivation module. A total of 60
secondary school students are divided into two groups randomly to form the control
group and experimental group. The experimental group underwent motivational module
which was built, while the control group did not receive any treatment. The findings
show that the validity and reliability of the value obtained was .75 and .962. Meanwhile,
the results of the experiment showed that there was a significant difference between

achievement motivation in the post-test between the control group and experimental



group. As a result, a motivational module that contains 12 activities had been developed.
This module was developed based on six achievement motivation themes by Abu Bakar
Nordin (1995) which were created from McClelland Achievement Motivation Theory
(1961). The themes are planning goals, toughness, expectation of success, fear, risk and
attitudes. Through this study, the module built had proved its quality in term of content
validity, reliability and effectiveness. Therefore, this module has its potential to be one of
the useful materials to the Ministry of Education Malaysia to be applied in secondary

school programs for students' motivation.

BAB 1

PENGENALAN

Pendahuluan

Bab ini akan membincangkan latar belakang kajian, pernyataan masalah, objektif umum,
objektif Kkhusus, kepentingan kajian, batasan kajian, definisi konsep dan definisi
operasional serta hipotesis kajian. Secara kasarnya, bab ini memberikan gambaran awal
dan pengenalan tentang kajian yang akan dijalankan. Daripada bab ini juga, pembaca
secara tidak langsung akan memahami tujuan dan permasalahan yang timbul sehingga

menarik perhatian penyelidik untuk melaksanakan kajian ini.

Latar belakang kajian

Modul digunakan secara meluas di Malaysia dan juga di luar negara sama ada oleh
seseorang individu, kumpulan mahupun badan-badan organisasi tertentu (Sidek Mohd
Noah & Jamaludin Ahmad, 2005). Semakin hari, bidang pembinaan modul semakin
hangat diperkatakan. Modul semakin banyak dibina dan digunakan bagi mencapai
objektif tertentu terutama sekali dalam sesi pengajaran dan pembelajaran. Sebagai
contoh, pendidik menggunakan modul pengajaran sebagai satu bahan atau medium
perantaraan untuk memudahkan proses pengajaran agar para pelajar dapat melihat dengan
jelas tentang topik-topik dan isi-isi pengajaran yang ingin dibincangkan sepanjang sesi

pembelajaran tersebut.



Modul merupakan satu pakej latihan pengajaran dan pembelajaran yang membincangkan
sesuatu tajuk tertentu secara berurutan bagi memudahkan pelajar belajar secara
bersendirian atau berkumpulan untuk memahami dan menguasai sesuatu unit
pembelajaran dengan berkesan (Abdul Hanid Halit, 2011). Terdapat empat jenis modul
jaitu modul latihan, modul pengajaran, modul motivasi dan modul akademik. Dalam
kajian ini, penyelidik membina satu modul jenis motivasi di mana modul ini berfungsi
sebagai satu bahan yang membantu pelajar-pelajar meningkatkan tahap motivasi dalaman

masing-masing.

Proses pembinaan modul ini adalah berdasarkan Model Pembinaan Modul Sidek yang
telah dikemukakan oleh Sidek Mohd Noah pada tahun 2001. Model ini merupakan satu
model integrasi yang lebih komprehensif jika dibandingkan dengan dua pendekatan lain
oleh Russell (1974) dan Sharifah Alwiah Alsagoff (1981). Model Pembinaan Modul
Sidek (2001) melibatkan dua peringkat pembinaan modul iaitu peringkat penyediaan draf
modul dan peringkat penilaian modul. Berdasarkan model yang telah dipilih, kajian ini
turut mengkaji aspek kesahan kandungan modul, kebolehpercayaan modul dan
keberkesanan modul. Ketiga-tiga aspek penilaian ini bakal mengangkat modul yang
dibina sebagai satu modul motivasi yang tidak diragui tentang keberkesanannya apabila
diaplikasikan ke atas para pelajar di sekolah menengah. Perkara ini juga turut
membezakan di antara modul motivasi ini dengan modul-modul lain sebelum ini yang
kurang dinilai secara akademik berkenaan aspek kesahan kandungan, kebolehpercayaan

dan keberkesanannya.



Modul motivasi yang dibina mengandungi 12 aktiviti yang bertujuan meningkatkan tahap
motivasi pelajar sekolah menengah. Golongan ini dipilih kerana mereka merupakan
golongan pelapis pemimpin negara di masa hadapan bertepatan dengan azam negara
untuk menjadikan Malaysia sebagai sebuah negara maju menjelang tahun 2020 (Mariah
Kamaruddin, 2005). Mereka merupakan golongan penting yang memerlukan bimbingan
dan didikan yang sewajarnya bukan hanya dalam bidang akademik, malahan pemantapan
dari aspek-aspek lain seperti jasmani, emosi, rohani dan juga intelek. Selari dengan itu,
modul motivasi ini dibina untuk meningkatkan tahap motivasi pelajar agar mereka dapat

mencapai kejayaan yang cemerlang dalam kehidupan.

Terdapat banyak modul motivasi yang telah dibina bagi tujuan yang sama. Perkara ini
disebabkan oleh peranan modul yang dapat meningkatkan tahap motivasi pelajar di
sekolah. Kajian-kajian lepas berkenaan pembinaan modul juga telah membuktikan
keberkesanan sesebuah modul dalam membantu para pelajar menjana motivasi dalaman
mereka. Sepertimana yang dinyatakan oleh Russell (1974), modul sememangnya boleh
digunakan dalam pengajaran yang bukan bersifat akademik. Modul sangat berguna dalam

program peningkatan diri yang bertujuan meningkatkan motivasi seseorang individu.

Abdul Hanid Halit (2012) menyatakan bahawa penggunaan modul dalam program
motivasi sememangnya dapat meningkatkan tahap motivasi, sekaligus meningkatkan
keyakinan diri dan berpotensi menjana perkembangan minda melalui aktiviti yang
terkandung di dalamnya. Modul juga dilihat sebagai sebahagian daripada unit pengajaran

yang lengkap dalam menggerakkan diri pelajar ke arah perubahan yang positif. Perkara



ini turut disokong oleh Khalid Isa dan rakan-rakan (2008), di mana modul yang efektif
terbukti dapat meningkatkan motivasi pelajar dalam aspek-aspek seperti pemantapan
fizikal, mental, rohani dan sahsiah. Jelasnya, pengisian modul yang mantap banyak

membantu pendidik dalam meninggalkan kesan yang positif dalam diri para pelajar.

Menurut Baharom Mohamad & Ilyas Hashim (2009), bagi individu yang mahu mencapai
kecemerlangan dan menggapai kejayaan yang hebat memerlukan elemen motivasi.
Malah, motivasi dikatakan berjaya mengubah landskap kehidupan pelajar apabila
diaplikasikan dengan betul, tepat dan bijaksana. Tambahan lagi, pada era dunia
globalisasi hari ini, kemajuan dalam bidang pendidikan menunjukkan impak yang positif
pada pendidikan negara. Perkembangan dalam bidang pendidikan pada hari ini berpunca
dari pelbagai aspek. Antara faktor kejayaan pelajar dalam bidang pendidikan terkesan

dari aspek motivasi.

Walau bagaimanapun, kita maklum bahawa sesetengah pelajar mempunyai tahap
motivasi yang kurang memuaskan. Sepertimana yang dinyatakan oleh Mohamad Zaaba
dan Zuraida Ismail (2004), kehadiran para pelajar yang memuaskan tidak menjamin
penglibatan mental dalam sesi pengajaran dan pembelajaran. Para pelajar kurang
bermotivasi dan menyebabkan mereka tidak menunjukkan komitmen dalam aktiviti-

aktiviti di sekolah.

Jelaslah bahawa modul motivasi ini amat penting untuk memberikan para pelajar peluang

untuk melalui satu program berlandaskan 12 aktiviti yang terkandung dalam modul ini



bersama kelompok rakan sebaya bagi memperbaiki diri ke arah yang lebih positif selari
dengan peningkatan tahap motivasi masing-masing. Perkara ini disebabkan elemen
motivasi sangat mempengaruhi aspek-aspek lain yang menyokong kejayaan seseorang

individu dalam kehidupannya termasuklah aspek jasmani, emosi, rohani dan intelek.

Pernyataan masalah

Adakalanya manusia menjadi tidak bersemangat untuk melaksanakan perkara yang
sepatutnya kerana tiada dorongan atau perangsang sama ada yang muncul dari dalam diri
individu ataupun pihak lain. Apabila diperhatikan dengan lebih terperinci, manusia tidak
mampu mencapai ataupun menterjemahkan kualiti hidup yang cemerlang apabila tiada
unsur motivasi dalam diri mereka. Justeru, motivasi adalah perkara asas dalam disiplin
psikologi yang menjadi pelengkap hidup manusia dari segala segi (Baharom Mohamad &

Ilyas Hashim, 2009).

Menurut Khairuddin Nisa (2007), pelajar-pelajar yang mempunyai pencapaian sederhana
dan lemah merupakan golongan yang kurang bermotivasi. Oleh sebab itu, pihak sekolah
perlu memberikan suntikan motivasi kepada pelajar dengan merancang program motivasi
yang dapat mencetuskan semangat dan kemahuan kendiri dalam diri pelajar. Program
motivasi yang dijalankan di sekolah mengaplikasikan modul sebagai bahan perantara dan

panduan kepada guru-guru dalam memfokuskan peningkatan motivasi para pelajar.

Penghasilan modul program yang sistematik membolehkan program dijalankan secara

teratur bagi membolehkan isi kandungan modul disampaikan dengan lebih berkesan. Isi



kandungan modul yang sesuai boleh menarik minat pelajar menyertai sesuatu program.
Program peningkatan motivasi menggunakan modul seperti ini akan memberi kebaikan
serta dapat menimbulkan kesan positif kepada pelajar yang menyertainya (Hassan Hushin

dan Maznah Che Don, 2010).

Abdul Hanid Halit (2012) menyatakan bahawa penggunaan modul dalam program
motivasi dapat meningkatkan motivasi pelajar dalam aspek pendidikan dan sahsiah diri.
Beliau telah membuktikan bahawa penggunaan modul adalah kaedah yang berkesan
dalam menyampaikan sesuatu pengajaran sama ada dari segi pendidikan mahupun aspek
kehidupan yang lain seperti sahsiah. Perkara ini disebabkan, sesebuah modul yang dibina
mengandungi objektif, langkah-langkah, bahan, falsafah dan aktiviti latihan tersendiri.

Maka, kaedah sistematik ini dapat membawa perubahan pelajar ke arah yang positif.

Selain itu, modul juga merupakan bahan perantaraan yang mengandungi sebahagian
daripada keseluruhan pengajaran yang ingin disampaikan. Dengan itu, penggunaan
modul yang efektif dapat menjana pertumbuhan minda pelajar dalam tempoh masa yang
berpanjangan. Pelajar-pelajar telah melalui pelbagai aktiviti dan bimbingan oleh guru-
guru sepanjang program motivasi yang boleh dijadikan sebagai pengalaman yang positif

untuk diaplikasikan dalam kehidupan sebenar.

Khalid Isa dan rakan-rakan (2008) juga telah membuktikan bahawa penggunaan modul
dalam program perkembangan kerjaya berjaya meningkatkan motivasi pelajar seterusnya

menyiapkan diri pelajar menghadapi dunia pendidikan dan pekerjaan dengan lebih



bersedia. Pelajar-pelajar dilihat lebih matang dari aspek motivasi dan keyakinan diri

selepas melalui modul yang dijalankan ke atas diri mereka

Modul motivasi yang dibina dalam kajian ini mempraktikkan kaedah latihan dalam
kumpulan yang menggalakkan penglibatan pelajar dalam aktiviti kelompok bersama
rakan-rakan sebaya. Kaedah ini dilihat lebih berkesan di mana mereka berpeluang untuk
mengenali realiti diri, menguji kebolehan diri, mengekspresikan diri dan berkongsi segala
isu dengan rakan-rakan yang sudi mendengar (Erikson, 1963,1968). McClelland (1978)
dalam buku motivasi dan pembangunan yang ditulis oleh Abdul Rahman Aziz (1997)
mengatakan bahawa motivasi individu meningkat apabila seseorang mahu dimotivasikan,

memahami unsur-unsur motivasi dan melibatkan diri secara aktif dalam usaha itu.

Objektif umum

Kajian ini dijalankan untuk membina modul motivasi bagi pelajar sekolah menengah.

Objektif khusus
1. Membina modul motivasi bagi pelajar sekolah menengah.
2. Menguji kesahan kandungan modul motivasi bagi pelajar sekolah menengah.
3. Menguji nilai pekali kebolehpercayaan modul motivasi bagi pelajar sekolah
menengah.
4. Menguji keberkesanan modul motivasi terhadap motivasi pencapaian bagi pelajar

sekolah menengah melalui kajian eksperimen.



Kepentingan kajian

Pendidikan di Malaysia merupakan satu usaha berterusan ke arah memperkembang
potensi individu secara menyeluruh dan bersepadu untuk mewujudkan insan yang
seimbang dan harmonis dari segi intelek, rohani, emosi dan jasmani berdasarkan
kepercayaan dan kepatuhan kepada Tuhan. Usaha ini adalah untuk melahirkan rakyat
Malaysia yang berilmu pengetahuan, berakhlak mulia, bertanggungjawab dan
berkeupayaan mencapai kesejahteraan diri serta memberi sumbangan terhadap

keharmonian dan kemakmuran masyarakat dan negara.

Demikianlah murninya hasrat dan semangat Falasafah Pendidikan Kebangsaan (FPK).
Pendidikan negara bermatlamatkan dan memfokuskan penjanaan warganegara yang
mampu memberi sumbangan bermakna kepada diri masing-masing, masyarakat dan
negara. Maksud yang tersurat dalam Falsafah Pendidikan Kebangsaan itu diterjemahkan
dalam Misi Kementerian Pelajaran Malaysia (KPM) dan menjadi asas kepada usaha ke
arah peningkatan dan pengukuhan sistem pendidikan negara bertaraf dunia. Fokus yang

mendasari matlamat utama ini ialah pengembangan potensi pelajar pada tahap optimum.

Modul motivasi yang dibina ini diharapkan dapat diterima oleh pihak Kementerian
Pelajaran Malaysia agar ia menjadi salah satu modul yang efektif yang mempunyai
objektif dan langkah-langkah yang lengkap bagi setiap aktiviti yang dimuatkan di
dalamnya. Tambahan lagi, modul ini dihasilkan di negara ini dan bukan merupakan
sumber dari luar negara seperti sesetengah modul yang lain. Maka, modul ini adalah

bersesuaian dengan konteks budaya di Malaysia. Secara tidak langsung, modul ini dapat



membantu dalam peningkatan pencapaian akademik pelajar menerusi pembentukan
motivasi yang tinggi dalam diri masing-masing. Hasilnya, pelajar di negara ini
merupakan pelajar yang bukan sahaja cemerlang daripada segi akademik, malahan

cemerlang dalam aspek motivasi yang lain seperti aspek sikap dan tingkah laku.

Kajian ini juga turut menyumbang kepada perkembangan ilmu dari segi proses
pembinaan modul yang melibatkan model terkini iaitu Model Pembinaan Modul Sidek
(2001) dan kajian-kajian keperluan lain seperti kajian kesahan kandungan,
kebolehpercayaan dan keberkesanannya. Perkara ini disebabkan oleh kurangnya modul-
modul tempatan yang dibina berlandaskan model tersebut dan melalui kajian-kajian
seperti itu. Maka boleh dikatakan bahawa kajian ini merupakan salah satu bahan rujukan

bagi pembina modul pada masa akan datang.

Batasan kajian

Pembinaan modul motivasi ini lebih tertumpu kepada pelajar-pelajar sekolah menengah
dan tidak mengambil kira pelajar sekolah rendah. Perkara ini disebabkan, golongan
pelajar sekolah rendah dalam lingkungan usia kanak-kanak belum mencapai tahap
pemikiran yang sesuai untuk menjalankan aktiviti yang agak rumit yang terkandung
dalam modul ini. Tambahan pula, kanak-kanak masih tertumpu pada kedua-dua ibu
bapanya berbanding remaja yang telah memilih rakan-rakan sebaya sebagai tumpuan
utama dalam kehidupan di alam remajanya. Dengan itu, aktiviti kelompok sepertimana
yang diaplikasikan dalam modul ini tidak begitu sesuai untuk dijalankan ke atas kanak-

kanak di sekolah rendah. Tambahan lagi, modul ini memfokuskan golongan remaja yang



semakin ramai terlibat dengan masalah sosial di negara ini berbanding golongan kanak-

kanak.

Kajian ini juga dijalankan di sebuah sekolah menengah berasrama di Daerah Hulu
Langat. Sekolah berasrama dipilih kerana kajian ini melibatkan subjek kajian untuk
menjalankan program motivasi dalam jangka masa tujuh jam. Tambahan pula, pihak
Jabatan Pelajaran tidak menggalakkan penyelidik mengganggu pelajar dalam tempoh
pengajaran dan pembelajaran untuk satu tempoh masa yang panjang. Justeru itu,
penyelidik memutuskan untuk menjalankan program bersama pelajar sekolah berasrama
pada hari Sabtu kerana pelajar-pelajar ini berada di asrama dan mudah untuk

dikumpulkan bersama bagi menjalankan program motivasi tersebut.

Selain itu, subjek kajian yang terlibat dalam kajian ini tertumpu pada pelajar tingkatan
dua yang telah diberikan namanya oleh guru sekolah tersebut. Pihak sekolah tidak dapat
melibatkan pelajar dari tingkatan lain berikutan terdapat program sekolah yang tidak
dapat dijangka dengan lebih awal dan tidak dapat dielakkan. Oleh kerana program
sekolah terpaksa melibatkan sebilangan besar pelajar di sekolah, maka hanya segelintir

pelajar tingkatan dua yang boleh dilibatkan dalam kajian ini.

Dengan ini dapat dilihat bahawa terdapat perkara tertentu yang membataskan perjalanan

kajian ini. Walau bagaimanapun, diharapkan kajian yang dijalankan seharusnya tepat dan

boleh dijadikan rujukan oleh setiap individu pada masa kini dan akan datang terutamanya

untuk para penyelidik yang akan meneruskan kajian ke atas modul yang dibina dalam

kajian ini.

Definisi konsep dan operasional

Modul motivasi

Modul merupakan suatu pakej pengajaran berkaitan dengan satu unit konsep mata
pelajaran (Russell,1974). Sharifah Alwiah Alsagoff (1981) pula menyatakan bahawa
modul merupakan bahagian-bahagian kecil yang tersendiri tetapi lengkap dan berkait
rapat antara satu bahagian kecil dengan bahagian kecil yang lain. Modul juga
didefinisikan sebagai satu unit pengajaran dan pembelajaran yang membincangkan
sesuatu tajuk tertentu secara sistematik dan berurutan bagi memudahkan pelajar belajar
secara bersendirian supaya dapat menguasai sesuatu unit pembelajaran dengan mudah
dan tepat (Sidek Mohd Noah dan Jamaludin Ahmad, 2005). Menurut Sidek Mohd Noah
dan Jamaludin Ahmad (2005) lagi, modul jenis motivasi dibina untuk membantu para

pelajar meningkatkan motivasi dalaman agar mencapai matlamat yang telah ditetapkan.

Dalam kajian ini, modul motivasi yang dibina merupakan satu bahan yang boleh
diaplikasikan ke atas para pelajar sekolah menengah untuk meningkatkan motivasi diri ke
arah yang lebih baik. Modul ini dibina berpandukan Model Pembinaan Modul Sidek
(2001) yang lengkap dan lebih komprehensif. Terdapat sebanyak 12 aktiviti yang
terkandung dalam modul tersebut dan aktiviti-aktiviti ini telah dipilih mengikut
kesesuaian tahap pemikiran dan pengalaman pelajar-pelajar untuk mengikutinya agar

pelaksanaan modul tersebut menjadi mudah dan lancar. Modul ini juga dibina untuk guru,

fasilitator dan moderator yang bertanggung jawab untuk menjalankannya ke atas
golongan sasaran. Modul ini turut mengaplikasikan latihan dalam kumpulan kerana
pelajar-pelajar sekolah menengah atau remaja lebih tertumpu pada kelompok rakan-rakan
sebaya. Maka, kaedah ini menggalakkan setiap pelajar bekerjasama dalam kelompok
masing-masing untuk melaksanakan setiap aktiviti yang terkandung dalam modul sebagai

usaha meningkatkan motivasi diri.

Kesahan kandungan modul

Dalam kajian ini, kesahan kandungan modul motivasi ditentukan untuk membuktikan
sejauh mana modul tersebut mampu mengukur data yang sepatutnya (Mohd Majid
Konting, 1998). Menurut Jamaludin Ahmad dan Sidek Mohd Noah (2001), sesuatu alat
ukuran boleh dianggap sama maksud dengan modul kerana alat ukuran dan modul
merupakan suatu alat, sumber atau bahan yang menjadi panduan kepada seseorang
pembina modul untuk mendapatkan pelbagai maklumat dan data berkaitan dengan kajian

dan penyelidikan yang dilakukan.

Menurut Russell (1974), sesuatu modul dianggap mempunyai kesahan yang tinggi
apabila memenuhi lima syarat tertentu iaitu:

1. Menepati sasaran populasi

2. Situasi pengajaran atau kaedah pelaksanaan modul memuaskan

3. Masa yang diambil untuk melaksanakan modul adalah mencukupi

4. Berjaya meningkatkan prestasi pencapaian pelajar

5. Berjaya mengubah sikap pelajar ke arah yang lebih cemerlang

Dalam kajian ini, kesahan kandungan merujuk kepada sejauh mana modul motivasi yang
dibina dapat mengukur atau menilai tahap motivasi pelajar sekolah menengah. Kesahan
kandungan modul ini dinilai oleh tiga orang pakar dalam bidang modul dari Universiti
Putra Malaysia. Ketiga-tiga orang pakar memberikan komen dan cadangan serta
penilaian masing-masing mengenai modul ini sama ada ia dapat membantu dalam
meningkatkan motivasi setiap pelajar ataupun sebaliknya. Hasil penilaian setiap pakar
amat penting supaya penyelidik dapat memperbaikinya dari pelbagai aspek termasuk

kandungan, objektif, langkah-langkah aktiviti, falsafah dan sebagainya.

Kebolehpercayaan modul

Kebolehpercayaan dikaji untuk membuktikan sejauh mana sesuatu inventori secara tekal
mengukur faktor yang sebenarnya (Othman Mohamed, 2000). Kebolehpercayaan modul
pula bermakna sesuatu modul adalah konsisten iaitu modul berupaya memberikan hasil
yang sama apabila digunakan pada individu yang sama pada waktu yang berbeza (Sidek
Mohd Noah dan Jamaludin Ahmad, 2005). Malang sekali, tiada maklumat yang khusus
mengenai kebolehpercayaan modul di dalam mana-mana buku termasuklah buku yang
ditulis oleh seorang tokoh bernama Russell pada tahun 1974. Dengan ini, Sidek Mohd
Noah dan Jamaludin Ahmad (2005) telah mengutarakan satu model yang boleh
digunakan untuk menentukan kebolehpercayaan modul yang berasal daripada
penyesuaian model kebolehpercayaan kejuruteraan yang diubah suai daripada Model

Vale (1998).

Dalam kajian ini, penyelidik membina soal selidik kebolehpercayaan modul berdasarkan
objektif-objektif setiap aktiviti yang terkandung di dalam modul motivasi ini. Soal selidik
ini akan dijawab oleh para pelajar setelah selesai menjalani modul dan penilaian tersebut
dianalisis untuk mendapatkan nilai pekali kebolehpercayaan modul. Kebolehpercayaan
yang tinggi penting untuk modul motivasi ini agar ia dapat digunakan untuk
meningkatkan tahap motivasi pelajar dalam suatu tempoh masa yang lama. Perkara ini
bermakna, modul ini sepatutnya memastikan bahawa perubahan pelajar ke arah yang
lebih cemerlang akan berterusan tidak mengira waktu dengan pelaksanaan modul yang

Ssama.

Keberkesanan modul

Rosdi Yusof (2009) menyatakan bahawa keberkesanan modul adalah tahap hasil
pencapaian sesuatu aktiviti sama ada memenuhi matlamat atau objektif yang ingin
dicapai atau sebaliknya. Mohamed Fadzil Che Din (1997) pula menyatakan keberkesanan
melibatkan peranan, kualiti, tahap kredibiliti, kelayakan, kemahiran dan kesedaran. Muhd
Mansur Abdullah (1994) juga menyuarakan pandangannya tentang keberkesanan di mana
ia merupakan sesuatu yang subjektif kerana penilaiannya harus mempertimbangkan
pelbagai aspek. Bagi Hussein Ahmad (1991), keberkesanan merujuk kepada setakat mana
sesuatu program dapat meningkatkan pengetahuan dan kemahiran kumpulan sasaran

dalam aspek tertentu mengikut persepsi mereka terhadap program yang diikuti.

Dalam kajian ini, kajian eksperimen kumpulan rawak, ujian pra dan ujian pasca secara

kuantitatif dijalankan untuk menilai sama ada modul yang dibina berkesan dalam

meningkatkan tahap motivasi pencapaian para pelajar. Kajian ini adalah bagi
membuktikan perubahan pada pemboleh ubah bersandar iaitu tahap motivasi pencapaian
pelajar adalah disebabkan oleh pemboleh ubah tidak bersandar iaitu modul motivasi yang
dibina. Daripada penilaian tersebut, penambahbaikan ke atas modul juga dilakukan bagi

menghasilkan modul yang baik dan efektif.

Hipotesis kajian
Berdasarkan objektif khusus kajian yang keempat, tiga hipotesis umum kajian telah
dibina bagi membuktikan aspek keberkesanan modul motivasi bagi pelajar sekolah

menengah yang dibina dalam kajian ini.

Ha.1 :Terdapat perbezaan yang signifikan di antara skor ujian pra dengan ujian
pasca tahap motivasi pencapaian bagi kumpulan eksperimen selepas melalui
modul motivasi bagi pelajar sekolah menengah.

Ho, :Tidak terdapat perbezaan yang signifikan di antara skor ujian pra dengan
ujian  pasca tahap motivasi pencapaian bagi kumpulan kawalan.

Ha3 :Terdapat perbezaan yang signifikan bagi skor ujian pasca di antara kumpulan

eksperimen dengan kumpulan kawalan.

Hipotesis khusus

Selaras dengan objektif khusus kajian yang keempat, bagi tujuan menilai keberkesanan

modul secara lebih terperinci terhadap motivasi pencapaian, kajian juga memfokuskan

kepada tahap perubahan enam tema motivasi pencapaian bagi kumpulan eksperimen.

Bagi tujuan tersebut, hipotesis khusus telah dibentuk seperti berikut;

Ha4 -Terdapat perbezaan yang signifikan di antara skor ujian pra dengan ujian
pasca ke atas tema perancangan matlamat bagi kumpulan eksperimen.

Has :Terdapat perbezaan yang signifikan di antara skor ujian pra dengan ujian
pasca ke atas tema ketabahan bagi kumpulan eksperimen.

Ha :Terdapat perbezaan yang signifikan di antara skor ujian pra dengan ujian
pasca ke atas tema jangkaan terhadap pencapaian bagi kumpulan
eksperimen.

Ha7 :Terdapat perbezaan yang signifikan di antara skor ujian pra dengan ujian
pasca ke atas tema kebimbangan bagi kumpulan eksperimen.

Ha.g -Terdapat perbezaan yang signifikan di antara skor ujian pra dengan ujian
pasca ke atas tema menghadapi risiko bagi kumpulan eksperimen.

Hao -Terdapat perbezaan yang signifikan di antara skor ujian pra dengan ujian

pasca ke atas tema sikap bagi kumpulan eksperimen

Kesimpulan

Bab ini membincangkan tujuan sebenar dan kepentingan kajian. Objektif kajian ini
adalah untuk membina modul motivasi, menentukan kesahan kandungan,
kebolehpercayaan dan keberkesanannya dalam aspek motivasi pencapaian. Kajian ini
telah membentuk hipotesis yang akan diuji untuk melihat sejauh mana modul motivasi

yang dibina dapat meningkatkan tahap motivasi pencapaian pelajar sekolah menengah.

